
Ech profitéieren awer da vun dëser Geleeënheet, fir Iech 
ze informéieren, dass ech dann och am Prinzipp – wa 
mer scho vun Teletravail a vun den Deeg, déi ech men-
tionéiert hunn, och schwätzen – dës Woch nach op Ber-
lin fléien. Ech wäert do e Rendez-vous hu mat mengem 
Homolog, dem Christian Lindner, an eis Steierkonven
tioun wäert dann och do um Ordre du jour sinn an ech 
kann Iech versécheren, dass mer do wierklech gutt an 
déi richteg Richtung geschafft hunn.
Ech soen Iech Merci.
M. Fernand Etgen, Président | Merci der Madamm 
Finanzministesch Yuriko Backes.
Mir kommen dann elo zur Fro Nummer 462 vun der 
Madamm Nathalie Oberweis un den Här Minister fir 
Famill an Integratioun iwwert den Aktiounsplang géint 
de Rassismus. Madamm Oberweis, Dir hutt d’Wuert.
– Question n° 462 du 4 juillet 2023 de Mme 
Nathalie Oberweis relative au plan d’action contre 
le racisme, adressée à M. le Ministre de la Famille 
et de l’Intégration
Mme Nathalie Oberweis (déi Lénk) | Merci, Här 
President. Här Minister, Rassismus ass keng Mee-
nung; Rassismus ass eng Krankheet, eng gesellschaft- 
lech Krankheet. Wëllen en Ënnerscheed ze maachen 
tëscht de Mënschen opgrond vun hirer Hautfaarf, 
vun hirer Relioun, vun der Nationalitéit, vun de Pa-
beieren, deen Ënnerscheed ze maachen oder och eng 
Hierarchie ze maachen tëscht de Mënschen opgrond 
vun dëse Krittären, ass ganz kloer e Problem an ass 
verankert an eiser – eiser Meenung no – kapitalis
tescher, ausbeuterescher Gesellschaft an Ausdrock 
vun enger kranker Gesellschaft, nach eng Kéier.
Déi mannst vun eis heibannen, mengen ech, kënne 
wierklech novollzéien, wat raciséiert Mënsche matge-
maach hunn an hirem Liewen, well de Rassismus an 
all d’Detailer vum Liewen agräift: an d’Aarbechtssich, 
an d’Wunnengssich a sou weider. Dofir ass et wich-
teg, en ambitiéise Plan d’action ze hu géint de Rassis-
mus, an d’Regierung ass amgaangen am Moment, e 
Plan d’action auszeschaffen, wéi mer wëssen. D’UNO 
recommandéiert, vun Ufank un e kloren, ambitiéise 
Budget ze hunn am Kampf géint de Rassismus.
Dofir hätt ech eng Rei Froen, ënner anerem: Wou ass 
d’Ausaarbechtung vun dësem Plan d’action drun? 
Wäert de Plan d’action fäerdeg si fir Enn des Joers, 
sou wéi et virgesinn ass? Ass de Ministère de la Fa-
mille ënnerstëtzt gi vun anere Ministèren an der 
Ausaarbechtung vun dësem Plan d’action? A wéi eng 
Ressourcen hutt Der op dës Ausaarbechtung gesat? 
An och, wou d’Ausaarbechtung am Moment wierk-
lech drun ass a wat de Budget och ganz kloer ass vun 
deem Plan d’action. Well nëmmen en ambitiéise Bud-
get kann Iech och wierklech d’Moyene ginn, fir géint 
de Rassismus ze kämpfen. An dann och nach ganz 
wichteg: Wéi eng Evaluatioun, wéi e Suivi ass virgesi 
vun dësem Plan d’action? Well ouni e Suivi, ouni eng 
Evaluatioun bréngt de beschte Plan d’action näischt.
Villmools merci.
M. Fernand Etgen, Président | Merci, Madamm 
Oberweis. De Minister fir Famill an Integratioun, den 
Här Max Hahn, huet d’Wuert.
M. Max Hahn, Ministre de la Famille et de l’Intégra-
tion | Merci der Madamm Oberweis fir dës Fro. Jo, de 
Familljen- an Integratiounsministère ass amgaangen, 
den nationalen Aktiounsplang géint Rassismus a 
Rassendiskriminéierung auszeschaffen. D’Ausschaffe 
geschitt iwwregens zesumme mat den ëffentlechen 
Acteuren, an do gehéieren natierlech d’Organisatiou-
nen aus der Zivillgesellschaft, déi dës Gruppen an hi-
rer Heterogeneritéit representéieren, derzou. An den 
Aktiounsplang soll – an dat ass nach ëmmer d’Zil – fir 
Enn des Jores finaliséiert sinn.

Dir hutt mech gefrot, wéi d’Preparatiounen oflafen. 
Mat der Ënnerstëtzung vum Familljen- an Integra
tiounsministère mécht den Educatiounsministère de 
Moment Consultatioune mat engem ganz grousse Pa-
nel un Haaptacteuren aus dem Educatiounsberäich, 
fir zesumme konkreet Aktiounen auszeschaffen, déi 
an de Beräich Educatioun vum neie PAN (ndlr: Plan 
d’action national d’intégration) afléissen. Den Aar-
bechtsministère sengersäits ass amgaangen, Konsul-
tatiounen ze preparéiere fir de Beräich Aarbecht vum 
zukünftege PAN. An d’Aktiounen, déi an d’Diskussioun 
vum Volet Logement eraginn, déi sinn och aktuell an 
der Ausaarbechtung. 
Firwat zielen ech Iech dës dräi op? Vläicht erënnert 
Der Iech drun, wéi mer d’Presentatioun hate vun der 
ganz breet opgestallter Etüd, do waren et haaptsäch-
lech dës dräi Beräicher – ech ernimme se gär nach 
eng Kéier: Educatioun, Aarbecht an de Logement –, 
wou et nach am meeschten Nohuelbedarf ginn ass, 
fir et elo mol léif auszedrécken. An dës dräi Beräicher 
goufen dofir prioritär identifizéiert opgrond vun där 
Etüd, déi dann d’lescht Joer publizéiert gouf.
Dann hutt Der nach gefrot, wéi et bei de Ressourcë 
fir d’Ausschaffe vum Aktiounsplang ausgesäit. Lëtze
buerg fänkt do sécher net bei null un, wat de Be
räich vum Rassismus an der Diskriminatioun ugeet. 
Et si scho Mesüren an de Beräicher vun der Fuer-
schung, der Formatioun, der Sensibiliséierung, der 
Legislatioun an der Mainstream-Politick geholl ginn. 
De Familljen- an Integratiounsministère huet sech 
och selwer méi Ressourcë ginn. Et ass eng Persoun 
agestallt ginn, déi sech ganz konkreet just ëm d’Aus-
schaffen an d’Ëmsetzung vun dësem nationalen Ak
tiounsplang wäert këmmeren an dofir zoustänneg ass.
Et ass och eng ganz flott interministeriell Zesummen-
aarbecht. Et ass och esou, dass am Educatiouns-, am 
Aarbechts- an am Logementsministère sougenannt 
„focal points“ gëtt, dat heescht Uspriechpartner, déi 
dann direkt wëssen, ëm wat et geet, dass een do net 
nach laang muss hin an hier mailen oder telefonéie-
ren, déi hiren Deel dann eeben zu deenen dräi Volete 
vum zukünftege PAN, déi ech virdru scho genannt 
hunn – Bildung, Wunneng an Aarbecht –, wäerte bäi- 
droen. Ausserdeem gëtt et Experten, déi Konsulta
tioune virbereeden a moderéieren.
Dir hutt no Moyene gefrot an no Budgeten. Dat ass 
eng Fro, déi een haut leider net beäntwere kann. Ech 
soen Iech firwat: Well ee jo nach net weess, wat an 
de PAN erakënnt. Dat heescht, et soll ee sech net elo 
schonn Dieren zoumaachen opgrond vu Budgeten, et 
soll een éischter soen: „Wat brauche mer?“ An da muss 
ee sech déi néideg Budgete ginn opgrond vun deem, 
wat den nationalen Aktiounsplang virgesäit. Ech den-
ken zum Beispill u Sensibilisatiounscampagnen. Dat 
ass jo och eppes, wat d’Etüd eis gewisen huet, dass et 
ganz vill Saache gëtt, dass de Rassismus hei zu Lëtze-
buerg ass, mee dass et en anere Rassismus ass, wéi 
dat vläicht nach virun 10 oder 20 Joer de Fall war, wou 
et drëms geet, ze sensibiliséieren: Wat ass dann alles 
Rassismus? Och Mikroaggressiounen an deem dote 
Beräich, déi d’Leit ganz haart treffen, fir eeben och do 
ze sensibiliséieren an d’Leit einfach vläicht opzeklä-
ren: Wat ass vläicht wierklech net esou ubruecht a wat 
kënnt net gutt u bei deene betraffene Leit? Selbstver-
ständlech, an eleng duerch dat Bewosstsinn, dass een 
dat einfach eng Kéier matkritt, an do si Sensibiliséie-
rungscampagnen natierlech sécherlech och eng vun 
de Pisten, deenen ee muss nogoen.
Suivi an Evaluatioun, dat ass eppes, ech mengen, dat 
probéiere mer bei all eisen Aktiounspläng mat anze-
bréngen, well et einfach ganz wichteg ass, sech Ziler 
ze setze mat den Acteure vum Terrain. An déi Ziler 
sollt ee scho mat genau de selwechten Acteure vum 

Terrain …, natierlech och begleet vun den néidegen 
Experte vu bausse vläicht och nach derbäi, déi eng 
richteg Analys vu bausse maachen, do soll ee sech 
begleede loossen an da soll een do natierlech och ku-
cken: Wat hu mer eis virgeholl gehat? A wat hu mer 
dovun erreecht? A wat hu mer nach net erreecht? An 
da brauch och do kengem en Zack aus der Kroun ze 
falen.
An et si bestëmmt och aner Beräicher oder nei Froen, 
déi en cours de route ukommen. Et ass net, wa mer 
elo Enn 2023 en neien Aktiounsplang hunn, dass dat 
dat finaalt Dokument ass. Dat muss e liewegt Doku-
ment sinn, e liewegen nationalen Aktiounsplang, 
wou, wéi gesot, d’Acteure vum Terrain eng ganz, ganz 
wichteg Roll ze spillen hunn.
Ech soen Iech Merci.
M. Fernand Etgen, Président | Merci dem Här Fa-
milljeminister Max Hahn.

7. 8210 – Projet de loi portant prolonga­
tion de certaines contributions étatiques 
visant à limiter la hausse des prix de l’éner­
gie et modifiant :
1° la loi modifiée du 17 mai 2022 portant prise en 
charge par l’État des frais engendrés par l’utilisa­
tion des réseaux de distribution de gaz naturel ;
2° la loi du 2 décembre 2022 instituant une 
contribution étatique visant à limiter la hausse 
des prix d’approvisionnement en gaz naturel pour 
certains clients finals ;
3° la loi du 23 décembre 2022 instituant une 
contribution étatique visant à limiter la hausse 
des prix des granulés de bois pour le chauffage 
primaire des ménages privés ;
4° la loi du 23 décembre 2022 instituant une 
contribution étatique visant à limiter la hausse 
des prix des services de charge de véhicules 
électriques sur les bornes de charge accessibles 
au public ;
5° la loi du 17 mars 2023 instituant une contri­
bution étatique visant à limiter la hausse des 
prix d’approvisionnement en chaleur pour cer­
tains clients raccordés à un réseau de chauffage 
urbain

Den nächste Punkt um Odre du jour vun haut de Mët-
ten ass de Projet de loi 8210 iwwer d’Bäihëllefen am 
Kader vun der Kris um Energiemaart. An ech ginn 
d’Wuert direkt un d’Rapportrice vun dësem Projet de 
loi, déi honorabel Madamm Josée Lorsché. Madamm 
Lorsché, Dir hutt d’Wuert.
Rapport de la Commission spéciale « Tripartite »
Mme Josée Lorsché (déi gréng), rapportrice | Merci, 
Här President. Dir Dammen an Dir Hären, beim Pro-
jet de loi 8210, deen ech heimat virstellen, geet et 
drëms, eng Rei Moossnamen, déi am Kader vum Tri-
partitt-Accord decidéiert goufen, bis Enn 2024 ze ver-
längeren. 
Bekanntlech hunn d’Konsequenze vum Krich an der 
Ukrain op d’Energiepräisser, mee och d’Previsioune 
vum Statec vun Ufank 2023 derzou gefouert, datt 
am Mäerz 2023 en drëtte Solidaritéitspak mat zou-
sätzleche Moossnamen decidéiert ginn ass. D’Zil vun 
der Regierung war et deemools a bleift et och bei 
dësem Projet de loi, souwuel d’Menagë wéi d’Entre-
prisen opgrond vun de steigende Präisser finanziell 
ze ënnerstëtzen an d’Präisdeierecht ze bremsen. Pour 
rappel ginn ech Iech e klengen Iwwerbléck iwwert 
déi eenzel Moossnamen, déi ech schonn eemol am 
Detail virgestallt hu bei den eenzele Gesetzer aus der 
Vergaangenheet an déi dës Kéier a Form vun engem 

sougenannten Omnibusgesetz zesummegefaasst 
ginn a verlängert ginn.
Déi éischt Dispositioun betrëfft de Stroumpräis. De 
Stroumpräis gëtt fir all Client residentiel mat engem 
järleche Verbrauch vun ënner 25 MWh um Niveau 
vun 2022 gehalen. Déi staatlech Contributioun beleeft 
sech hei op maximal 225 Milliounen Euro am Kom-
pensatiounsmechanismus fir d’Joer 2024. Well dëse 
Montant iwwert de 40 Millioune läit, déi am Artikel 
80 vum Budgetsgesetz virgesi sinn, muss e separat Fi-
nanzéierungsgesetz adoptéiert ginn – dat hu mer och 
déi lescht Kéier scho gemaach. D’Depensen, déi et er-
laben, de Stroumpräis ze stabiliséieren, lafen och elo 
nees iwwert de Klima- an Energiefong.
Déi zweet Dispositioun, déi bis 2024 stabiliséiert gëtt, 
déi zweet Subventioun, betrëfft de Gaspräis, deen 
och betraff ass. De Präis gëtt stabiliséiert, éischtens, 
andeems de Staat d’Netzkäschte fir d’Ennclienten 
iwwerhëlt, och weiderhin, an zweetens, andeems de 
Präis weiderhin op 15 % par rapport zum Duerch-
schnëttspräis vu September 2022 gedeckelt gëtt. Déi 
Deckelung geschitt doduerch, datt d’Fournisseuren 
d’Méikäschte vum Staat rembourséiert kréien, dëst 
op Basis vu kloer definéierte Prozeduren, déi am 
Gesetz verankert sinn an déi ech och déi lescht Kéier 
virgestallt hunn. Nei an dësem Projet de loi ass, datt 
och d’Clientë mat engem Compteur vun der Katego-
rie 3, dat heescht, dem Typ G65 oder méi respektiv 
mat enger Capacitéit vun iwwer 650 kW vun der Bäi-
hëllef profitéiere kënnen. D’Konditioun, fir vun dëser 
staatlecher Contributioun kënnen ze profitéieren, ass, 
datt d’Wunnunitéiten op d’mannst 60 % vum Gebai 
anhuelen.
Ech kommen zu den Holzpellets, déi och vun dësem 
Projet de loi betraff sinn. D’Aidë fir d’Menagen, déi 
hir Wunneng mat Holzpellets heizen, gi verlängert, 
andeems dräi weider Tranchen agefouert ginn, wou 
dann och zousätzlech Aschreiwungsdemandë vum 
Fournisseur verlaangt ginn – also, déi ginn hei an dë-
sem Fall net verlaangt, just wann nei Fournisseuren 
derbäikommen. D’Subventioun fir de Client beleeft 
sech op 35 % mat engem Plaffong vun 200 Euro pro 
Tonn a betrëfft weiderhin nëmmen d’Pellets, déi mat 
engem Camion um Lëtzebuerger Territoire ugeliw-
wert ginn – auslännesch Fournisseure bleiwen natier
lech och erlaabt. D’Avancë fir de Fournisseur ginn 
op der Basis vun den agereechten Donnéeë vun den 
Decomptë vun 2023 gemaach. Et bleift natierlech och 
weiderhi méiglech, wéi gesot, sech als neie Fournis-
seur an de Regëster anzeschreiwen.
De véierte Punkt betrëfft d’elektresch Bornen am 
ëffentleche Raum, déi och schonn eemol Objet vun 
enger Subventioun gi waren. Méi speziell gesäit de 
Gesetzestext vir, datt den Datum fir d’Limitatioun 
vun de Stroumpräisser op den ëffentleche Bornen zu 
Lëtzebuerg ugepasst gëtt, déi direkt vum Fournisseur 
dann un de Bornen applizéiert gëtt. D’Reduktioun 
vum Präis, déi um variabele Präis pro kWh applizéiert 
gëtt, beleeft sech hei op maximal 50 Cents pro kWh. 
De Maximalpräis, deen de Client op der Borne bezue
le muss an deen an engem Règlement grand-ducal 
festgehale gouf, läit bei 33 Cent pro kWh.
Eng lescht Subventioun, déi verlängert gëtt, betrëfft 
d’Wärmenetzer. Hei ass et esou, datt d’Subventioun 
fir d’Clienten, déi un e Wärmenetz ugeschloss sinn, … 
dass fir déi de Präis weiderhin op ongeféier 15 % 
iwwert dem verrechenten Duerchschnëttspräis vu 
September limitéiert gëtt. Aus Kohärenzgrënn zu de 
Bäihëllefe vum Gaspräis wäerten och d’Clientë mat 
enger Leeschtung vun iwwer 650 kW vum Subside 
profitéiere kënnen. Och hei ass d’Konditioun, dass 
60 % vun den Unitéiten am Gebai aus Wunnunitéite 
bestinn.

Sou vill zu den eenzele Moossnamen, déi am Gesetz 
verankert sinn. Fir komplett a korrekt ze sinn an den 
Diskussiounen, déi an der Tripartitts-Kommissioun 
gefouert goufen, Rechnung ze droen, ass mir nach 
wichteg ze ënnersträichen, datt d’Kommissioun de 
16. Juni 2023 en Echange mam Regulateur ILR hat. 
Bekanntlech ass den ILR als Regulateur derfir zou
stänneg, déi geschäftlech Aktivitéite vun de Fournis-
seuren um Niveau vum Gasmarché ze kontrolléieren, 
virun allem, wat hir Politick vum Akaf a vun der Vente 
vum Gas betrëfft.
D’Membere vun der Kommissioun wollte méi prezis 
vum ILR als Controlleur wëssen, ob a wéi sécher- 
gestallt gëtt, datt déi dräi Lëtzebuerger Gasfournis-
seuren, déi mer och an der Kommissioun empfaan-
gen hunn, net duerch d’Moossnam vum staatleche 
Gaspräisdeckel profitéiere kënnen an en zousätzleche 
potenzielle Benefiss duerch déi staatlech Subventioun 
géife realiséieren, wat jo net d’Zil vun de Bäihëllefe ka 
sinn. Ech mengen, Dir hutt näischt dergéint, datt ech 
dat hei betounen.
Well eng detailléiert Analys vun de Benefisser vun de 
Fournisseuren nëmme méiglech ass, wann déi ver-
schidden Donnéeën a Chiffere virleien, an den Delai 
fir d’Dekonte fir d’Joer 2022 eréischt den 30. Juni 2023 
war, gouf an der Kommissioun decidéiert, datt den 
ILR der Chamber seng Resultater Mëtt Juli vun dësem 
Joer zoukomme léisst a se an der Tripartitt-Kommis
sioun da méi prezis virstellt. Mëtt September soll den 
ILR dann eng detailléiert Analys vun de realiséierte 
Margë vun deenen eenzelne Gasfournisseure presen-
téieren.
Dir Dammen an Dir Hären, ech kommen nach kuerz 
zu den Avisen, déi zu dësem Projet de loi erakoumen 
a séier resüméiert sinn.
A sengem Avis vum 26. Mee 2023 huet de Staatsrot 
just e puer generell Remarke formuléiert, déi d’Lisibi-
litéit an d’Verständnis vum Text betraff hunn.
D’Chambre des Salariés huet de 15. Juni en Avis era
ginn an huet sech mat dësem Projet de loi d’accord 
gewisen. Si huet betount, datt se all Moossnam ën-
nerstëtzt, déi geduecht ass, fir d’Kafkraaft vun de Me-
nagen ze stäerken.
De Projet de loi war den 10. Mee 2023 vum Energie-
minister Claude Turmes deposéiert ginn an de 16. 
Juni an der Tripartitt-Kommissioun virgestallt ginn, 
nodeems de Staatsrot da säin Avis ofginn hat. An der 
Kommissioun vum 22. Juni huet d’Kommissioun mäi 
Rapport eestëmmeg ugeholl.
Domat wär ech dann um Enn ukomm vun der Virstel-
lung a ginn den Accord vun der grénger Fraktioun. 
Merci.
Plusieurs voix | Très bien!
M. Fernand Etgen, Président | Merci der Madamm 
Rapportrice Josée Lorsché.
An als éischte Riedner ass den honorabelen Här Gilles 
Roth ageschriwwen. Här Roth, Dir hutt d’Wuert.
Discussion générale
M. Gilles Roth (CSV) | Merci villmools, Här President. 
Ech wëll och der Rapportrice Merci soen, och virun 
allem fir dee mëndleche Complement, dee se gemaach 
huet, well Dir wësst, hei geet et ëm en dräistellege Mil-
liouneberäich. D’CSV ass selbstverständlech – dat hu 
mer déi éischt Kéier och gesot – fir déi Bezuschussung 
fir d’Privatstéit, well jiddweree vun eis huet Rechnunge 
kritt an der Lescht a vill Bierger dobaussen och. An Dir 
wësst, dass trotz där Bezuschussung déi Rechnunge 
substanziell sinn, well d’Leit hunn dat jo net nëmmen 
ze bezuelen, wat de Stroum, wat de Gas ubelaangt, 
mee se hunn och nach méi héich Prêten ze bezuelen 

a si hunn och nach d’Inflatioun virun allem op de Lie-
wensmëttelen ze bezuelen, dat muss een also am Kapp 
hunn.
Dee Punkt, deen eis awer beweegt, an wou mer, soen 
ech ganz éierlech, awer net wëlle bis de Juli musse 
waarden, Mëtt Juli, dat ass, dass mer eng Transpa-
renz wëllen. A mir wëllen déi als CSV-Fraktioun, an ech 
mengen, d’Chamber insgesamt wär gutt beduecht, wa 
se séchergestallt hätt, ier se d’Zoustëmmung zu dësem 
Gesetz gëtt, wou et, wéi gesot, iwwer e Betrag geet, 
deen am dräistellege Milliouneberäich ass, wéi d’Be-
nefissentwécklung notamment vun dem Grupp Encevo 
ass a wat d’Inzidenz ass vun der Bezuschussung, déi de 
Staat mécht, fir de Gaspräisdeckel ze assuréieren, op 
de Benefiss vun deem Grupp, a virun allem dat, wat 
dem Gas zouzeféieren ass. An do muss ech ganz éier-
lech soen, ech hunn et e bëssen onzoulänglech fonnt, 
wéi mir insistéiert hunn – an ech soe ganz éierlech, 
mir waren net als CSV déi eenzeg, déi drop insistéiert 
hunn an der zoustänneger Kommissioun –, wou no 
enger hallwer Stonn dann op eemol d’Äntwert koum 
vum Minister: „Jo, Dir kënnt dat jo an de Bilane vun der 
betreffender Gesellschaft nokucken.“
Mir sinn hei d’Volleksvertrieder an d’Volleksvertrie-
der an d’Vertriedung vum Lëtzebuerger Vollek hunn e 
Recht drop, gewuer ze ginn, ier se iwwer en dräistel-
lege Milliouneberäich ofstëmmen, wat déi Benefiss- 
entwécklung ass vun dem Grupp Encevo a virun allem 
dat, wat dem Gas zouzeféieren ass. Ech explizéiere 
mech och: Et ass jo net, wéi wann dat hei eng anonym 
Gesellschaft wier, wou de Staat keng Lienen huet. De 
Staat huet Administrateuren dran, de Staat huet en 
eegene Regierungskommissär dran an ech mengen, 
déi Zuele gehéieren hei an de Public. D’autant plus, an 
ech schléissen domadder, well jo ee Fournisseur ass …, 
niewent dem méi klenge Fournisseur, deen zu Miersch 
ass, gëtt et e grousse Fournisseur, dee fir de Süden 
zoustänneg ass, an do sinn d’Gemengen Aktionär. An 
Dir wësst, an do maachen ech kee Geheimnisverrot, 
dass eis vun deene Verantwortleche vu SUDenergie 
gesot ginn ass, dass si derfir Suerg gedroen hunn, 
compte tenu vun där Bezuschussung, déi de Staat 
gëtt, dass si gesot hunn: „Mir fueren de Benefiss erof.“ 
A si hunn eis do confirméiert, dass dee Benefiss op e 
Minimum reduzéiert gouf. An ech mengen, et ass elo 
un der Zäit, Här Energieminister, fir der Chamber hei 
Kloerheet ze schafen. Dir triet ëmmer an als Eenzelper-
soun, wat och richteg ass, an als Partei fir Transparenz, 
a mir hätte gären, dass déi Transparenz och hei virun 
dësem Vott ass.
Merci.
M. Fernand Etgen, Président | Merci villmools, Här 
Roth. An den nächsten ageschriwwene Riedner ass 
den honorabelen Här Gilles Baum. Här Baum, Dir hutt 
d’Wuert.
M. Gilles Baum (DP) | Merci fir d’Wuert, Här Presi-
dent. Kolleeginnen a Kolleegen, mam Gesetz, wat 
haut virläit, ginn eng Rei Energiehëllefe fir Privatper-
sounen a Betriber ugepasst bis den 31. Dezember 
vum nächste Joer. D’Zil vun deene Moossnamen ass et 
natierlech, d’Energiekäschten, an domadder d’Infla
tioun weiderhin am Grëff ze halen. Zugläich ginn e 
puer punktuell Upassunge gemaach, baséierend op 
den duerch Erfarung gewonnenen Erkenntnisser.
Ech widderhuelen et eng Kéier – d’Madamm Lorsché 
huet et zwar gesot, ech maachen et eng Kéier am 
Schnellduerchlaf –, déi verschidden Aiden, déi ver-
längert ginn: Dat ass d’Benotzung vum Gasnetz an 
d’Consommatioun vum Gas, et sinn och d’Pellets, 
déi doheem an der Pelletsheizung gebrauch ginn, 
et ass d’Opluede vun den Elektroautoen op ëffent-
leche Statiounen an d’Akafe vun Hëtzt, déi duerch 

Fernwärmenetzer kënnt, an et ass awer och d’Stabili-
séierung vum Stroumpräis.
Mir begréissen natierlech, dass dës Energiehëlle-
fen net nëmme verlängert ginn, mee och ugepasst 
ginn an nach méi cibléiert deenen hëllefen, déi et 
am meeschte brauchen. Et soll kee vergiess ginn an 
d’Stéit ginn hei massiv entlaascht. Massiv – wann ech 
soe „massiv entlaascht“, da mécht de Staat awer hei 
nach eng Kéier en Effort an Héicht vu 525 Milliounen 
Euro an investéiert fir d’Verlängerung an d’Adapta
tioun vun dëse Mesüren an dësem Gesetz.
D’Strategie hannert den Hëllefe fir d’Betriber a fir 
d’Stéit bleift – an dat kann een net oft genuch widder-
huelen –, fir d’Inflatioun am Grëff ze halen. D’Investis-
sementer, déi déi dräi Solidaritéitspäck an der Tripartitt 
beschloss hunn, hu bis elo ganz kloer och hir Friichte 
gedroen. D’Energiepräisser si spierbar erofgaange par 
rapport zum leschte Joer a mir hu gesinn, dass d’Infla-
tioun och lues a lues zréckgaangen ass. Virun engem 
Joer am Mee louch se nach bei 9,1 %, am Joer 2022 
global bei 6 % an dëst Joer am Mee läit se just bei 2 %, 
soumat hu mer déi niddregst Inflatioun an Europa a 
mir leie wäit ënnert dem EU-Duerchschnëtt vu 7,1 %. 
Ech mengen, dat do beweist ganz kloer, dass déi Mesü-
ren, déi beschloss gi sinn an den Tripartitten, awer och 
déi Suen, déi de Staat an de Grapp geholl huet, wierk-
lech op der richteger Plaz ukomm sinn an och deen Ef-
fet hunn, dee mer gehofft haten, dass se géifen hunn.
An deem Sënn géif ech den Accord gi vun der DP-
Fraktioun, net awer ouni der Rapportrice, menger 
sympathescher Kolleegin Josée Lorsché, …
Plusieurs voix | Oo!
M. Gilles Baum (DP) | … Merci ze soe fir hiren exten-
sive Rapport.
Mme Josée Lorsché (déi gréng), rapportrice | Wat 
eng Éier.
(Brouhaha)
M. Fernand Etgen, Président | Merci villmools, 
Här Baum. An da wär et um honorabelen Här Yves 
Cruchten. Här Cruchten, Dir hutt d’Wuert.
M. Yves Cruchten (LSAP) | Merci, Här President. 
An och ech géif gär der charmanter Rapportrice vill-
mools Merci soe fir …
(Brouhaha)
… hire mëndlechen a schrëftleche Rapport.
Une voix | Also dat ass eng Diskriminatioun.
M. Yves Cruchten (LSAP) | Also ech wollt just de Kol-
leeg Gilles Baum nach toppen, hat ech him versprach 
beim Laanschtgoen.
M. Gilles Roth (CSV) | Dat ass eng Diskriminatioun.
M. Sven Clement (Piraten) | Hei fléien dem Cupid 
seng Feiler.
M. Yves Cruchten (LSAP) | Ech wéilt awer och direkt 
am Ufank déi ganz Spannung aus der Diskussioun 
eraushuelen a soen, dass mir als LSAP deem Gesetz 
hei wäerte mat grousser a voller Iwwerzeegung zou
stëmmen.
Et ginn nämlech ganz vill gutt Grënn, fir dëst Gesetz 
ze stëmmen. Virun allem hunn déi Mesüren, déi mer 
mat dësem Gesetz wäerte verlängeren, sech an deene 
leschte Méint als dat bescht Instrument erwisen, fir de 
soziale Fridden hei am Land ze sécheren an de Stéit hei 
zu Lëtzebuerg elementar Suergen ewechzehuelen. Dës 
Mesüre sinn nämlech d’Resultat vun engem funktio-
néierende Sozialdialog, dee, wéi sou dacks, an onsta-
billen Zäiten e bësse méi Stabilitéit bréngt. Dofir gëtt 
et an eisen Aen och keng Alternativ zu de Mesüren aus 
dësem Gesetz.

Mat der Stabiliséierung vum Stroumpräis an dem Pla-
fonnement vum Gaspräis hu mir sozial Tensiounen 
an eng Accumulatioun vun Indextranchë verhënnere 
kënnen. Well villes ëmmer ganz séier vergiess gëtt, 
wéilt ech just nach eng Kéier un d’Zuele vum Statec 
erënneren. Wa mir eleng beim Gas kee Plafonnement 
gemaach hätten, da wier 2022 de Gaspräis ëm 92 % 
geklommen. Dëst Joer wier en dann nach eng Kéier 
ëm een Drëttel gewuess. All Gasrechnung wier also 
domadder zwee an en halleft Mol sou héich wéi nach 
virun zwee Joer. Eleng dës Hausse beim Gaspräis hätt 
an engem zweeten Tour och de Stroumpräis no uewe 
gezunn an esou, de Berechnunge vum Statec no, bis zu 
sechs Indextranchë bannent zwee Joer ausgeléist.
Wéi vill Entreprisen hätten dat net gepackt? Wéi vill 
Stéit hätte missen am Wanter trotz kalen Temperatu-
ren hir Heizung erofdréinen? Mir wëssen et net an ech 
mengen, et ass och besser esou. Wat mer awer wës-
sen: De Käschtepunkt vun esou engem Zenario wier vill 
méi héich wéi d’Enveloppe vu 480 Milliounen, déi mir 
beispillsweis fir de Plafonnement vum Gaspräis an de 
Grapp huelen.
A Krisenzäite besteet d’Konscht vun enger gudder Po-
litick doranner, derfir ze suergen, dass d’Biergerinnen 
a Bierger gradewéi d’Ekonomie d’Repercussiounen 
esou mann wéi méiglech ze spiere kréien. Genee dat 
ass eis och am Verglach mam Ausland bis elo gutt ge-
gléckt. Mir komplettéieren a preziséiere mat dësem 
Gesetz déi bestoend Moossnamen. Net ze vergiessen: 
d’Verlängerung vun der staatlecher Contributioun an 
Héicht vu 50 Cent pro Kilowattstonn bei den Elektro-
bornen.
E Wuert nach zu deem, wat den Här Roth gesot huet 
virdrun, wou e komplett Recht huet a wou mer eis och, 
mengen ech, an der Kommissioun alleguerten eens 
waren: Et kann net sinn, dass mir als Staat 480 Mil- 
liounen an de Grapp huelen an d’Fournisseure sub-
ventionéieren. Da musse mer och op där anerer Säit 
wëssen: Wéi sinn do d’Benefisser a wéi sinn do och 
d’Margen? An ech hunn nach eng Kéier nogelies – 
d’Madamm Rapportrice hat et gesot, mee et steet och 
schwaarz op wäiss am Rapport geschriwwen –, dass 
mer Mëtt Juli do en éischte Rendez-vous hunn, fir d’Bi-
lanen ze kucke vun den Entreprisen, an dann am Sep-
tember och eng detailléiert Analys wäerte geliwwert 
kréie vun de Margë vun deenen Entreprisen. Ech fan-
nen dat absolutt gerechtfäerdegt a gutt, dass mer dat 
maachen.
Wéi gesot, ech hat schonn d’Spannung erausgeholl: 
D’LSAP wäert dësem Gesetz zoustëmmen. Merci.
Une voix | Très bien!
M. Fernand Etgen, Président | Merci villmools, Här 
Cruchten. An da ginn ech d’Wuert weider un den 
honorabelen Här Fernand Kartheiser.
M. Fernand Kartheiser (ADR) | Jo, Här President, 
villmools merci. Dee Projet, dee mer haut hei disku
téieren, ass e Projet géint d’Inflatioun. Et ass och 
deen eenzege Grond, firwat ech net bei der Inflatioun 
u Komplimenter fir d’Madamm Lorsché matmaachen: 
Et géif dem Geescht vum Gesetz widderspriechen. 
Mee och vun eiser Säit aus e grousse Merci un deen 
exzellente Rapport.
Elo déi Diskussioun, déi mer hei féieren, do muss ee 
soen: All d’Virriedner hu gesot, datt dat heiten eppes 
ass, wat déi privat Stéit entlaascht. Dat ass richteg. 
Mir droen dat mat. Dat ass och esou an der Tripartitt 
diskutéiert ginn. Et muss een allerdéngs wëssen: Wat 
déi negativ Säit dovunner ass, dat ass d’Verlagerung 
vun der Inflatioun op de Staatsbudget. A mir haten 
dat hei schonn e puermol gesot, dat kënne mer net 
éiweg esou virumaachen, an dat musse mer einfach 
wëssen.

Dat heiten ass elo eng Verlängerung, déi geet bis 
an dat nächst Joer eran. Dat ass och gutt, mee trotz-
deem muss et awer och eng Alternativ ginn. Den Här 
Cruchten hat eis elo gesot, et géif keng ginn. Et gëtt 
scho wuel eng, an dat ass d’Hoffnung trotzdeem op 
e Fridden an Osteuropa, deen eis et géif erlaben, och 
all déi ekonomesch Parameteren, an deene mer ope-
réieren, an och eis budgetär Margen auszeloten, fir 
déi eventuell ganz nei kënnen opzestellen. Dat wär op 
jidde Fall eng Hoffnung, déi mir hätten.
Dat gesot, 525 Milliounen ass natierlech en enorme 
Betrag, awer d’ADR stëmmt dat mat, well et zu dëser 
Zäit déi richteg an noutwendeg Moossnam am Inte
ressi vun de Leit ass. Villmools merci.
M. Fernand Etgen, Président | Merci villmools, Här 
Kartheiser. An ech ginn d’Wuert elo un déi honorabel 
Madamm Myriam Cecchetti. Madamm Cecchetti, Dir 
hutt d’Wuert.
Mme Myriam Cecchetti (déi Lénk) | Merci, Här Pre-
sident. Här President, de brutalen Ugrëffskrich vum 
russesche Regimm an der Ukrain huet säit mëttler-
weil 16 Méint ganz aschneidend Konsequenzen op 
d’Präisser vu villen elementare Produkter. Nieft der 
Explosioun vun de Präisser vun enger ganzer Rei Basis- 
wueren an der Alimentatioun, déi ville Leit all Woch 
beim Akaf wéideet, ass et natierlech och d’Energie, 
déi sech staark verdeiert huet.
Här President, et ass déi staark Ofhängegkeet vu 
russeschen Importer bei Gas an och zum Deel beim 
Pëtrol, gekoppelt un eng vill ze kleng Eegeproduk
tioun un Energie, an éischter Linn natierlech bei den 
Erneierbaren, mee och d’Vernoléissegung vun den 
Energieaspuerungen iwwert déi lescht Joren, déi eis 
hei an Europa an och zu Lëtzebuerg an dës Situatioun 
gefouert hunn. Dës Gesamtsituatioun kënnt eis haut 
deier ze stoen: Insgesamt 525 Milliounen Euro sollen 
d’Stabilitéitsmoossname fir d’Energiepräisser viraus-
siichtlech bis 2024 kaschten.
Här President, mir gesinn och kuerzfristeg keng Alter-
nativ fir dës Subventiounen, déi de Staat hei mécht, 
well se derzou bäidroen, dass net nach méi Leit wéi 
aktuell schonn de Fall Problemer kréien, fir hir Ener-
gierechnungen ze bezuelen. D’Verlängerung vun dëse 
Mesüre bis Enn 2024 ass och novollzéibar an nout- 
wenneg, well eis soss – Stand haut – d’nächst Joer 
spronghaft klammend Energiepräisser kéinte bléien. 
Dofir stëmme mir dëst Gesetz och mat a soen der 
Rapportrice och e grousse Merci.
Här President, och d’Ausweitung op Stéit, déi an en
gem Gebai mat Compteur fir méi en héije Verbrauch 
leien, also oft Koproprietéite mat villen Unitéiten, 
hale mir fir sënnvoll. Mir stellen eis hei konkreet bei 
dëser Mesür awer e puer Froen, virun allem déi vun 
der Situatioun vu Locatairen. Vu dass jo déi Hëlle-
fen, fir d’Präisser ze limitéieren, op eng Demande 
écrite hin eréischt gräife kënnen, froe mir eis, ob a 
Gebaier mat virun allem Locatairen, besonnesch och, 
wann et just ee Proprietär gëtt, déi Hëllef wierklech 
ukënnt. Mir mengen, dass hei eng Obligatioun hätt 
missen agebaut ginn, fir dass de Proprietär respektiv 
de Syndic der Demande vun de Locatairen no dësen 
Hëllefen nokomme misst. Dofir stellt sech d’Fro, ob 
an awéifern dës Stéit an esou Gebaier iwwerhaapt 
doriwwer informéiert ginn, dass se potenziell betraff 
si vun dëser Hëllef. Vläicht kann eis den Här Energie-
minister jo doriwwer opklären.
Här President, doriwwer eraus bleiwe mir awer bei ei-
ser méi grondleeënder Kritick, wat d’Ausriichtung vun 
der Energiepolitick zu Lëtzebuerg an am europäesche 
Bannemarché ugeet. D’Realitéit ass jo déi heiten: Mat 
den ëffentleche Gelder, déi elo d’Präisser fir residen-
tiel Clienten – an iwwer aner Gesetzer och zum Deel 

fir Entreprisen – solle stabill halen, finanzéiere mir eng 
Feelkonstruktioun am europäeschen Energiemarché. 
Dëst geet evident, wann ee sech d’Zustanekomme vum 
Stroumpräis ukuckt, deen nom Order-of-Merit-System 
vun der deierster Produktiounsunitéit am ganze Re-
seau bestëmmt gëtt. Vu dass déi Unitéit am Reegelfall 
e Gaskraaftwierk ass a mer jo grad beim Gas déi zolidd 
Haussen haten, erkläert sech doduerch dann och den 
Derapage vum europäesche Stroumpräis, deen d’Staa-
ten aktuell ganz deier ze stoe kënnt.
Duerch dës Konstruktioun vum Stroummarché ass de 
Präis immens volatill an e reflektéiert och fir déi aller-
meescht Produzenten d’Produktiounskäschten net, 
déi däitlech ënnert dem Maartpräis leien. Dofir entsti 
jo dann och déi héich Profitter bei den Entreprisen an 
deem Secteur, wat mer jo ganz zu Recht och an der 
Kommissioun hei an der Chamber schonn diskutéiert 
hunn. En europäescht Reglement gesäit jo d’Konfiska-
tioun vun dëse Windfall Profits vir. Dat ass och nëmme 
richteg, mee et ass awer erëm e weidert Gedokters un 
engem dysfonctionnelle System. E System, dee bis elo 
d’ailleurs och guer net d’Entwécklung vun erneierba-
ren Energië bewierkt huet, geneesou wéineg, wéi en 
déi néideg Energieaspuerungen ugekuerbelt hätt. Well 
och do sinn et ëffentlech Ausgaben iwwer Aspeisetarif-
fer, laangfristeg Verträg oder Appels d’offre, déi fir méi 
Solar- a Wandparkanlagen eigentlech gesuergt hunn.
Här President, fir et op de Punkt ze bréngen: Inves-
titiounen an nei Energieproduktioun an an d’Net-
zer, mee och de Stockage oder den Equilibrage vum 
Netz brauche Previsibilitéit a Stabilitéit fir d’Notzer an 
d’Produzente vun der Energie. De Marché ka béides 
net liwweren, dofir erfannen d’Staaten ëmmer nei 
Instrumenter, fir déi Previsibilitéit a Stabilitéit vu baus-
sen eranzedroen. Fir eis ass et kloer, datt d’Energie 
aus dëser renger Konkurrenzlogik am Marché eraus 
muss a se an eng méi staark reglementéiert ëffentlech 
a kooperativ Bunn muss geleet ginn. Dëst géif och 
d’Schafung vun enger Tariffstruktur erméiglechen, déi 
d’Recht op Energie ofséchert, awer gläichzäiteg d’Ver-
bëtze vun Energie méi deier kéint maachen. Esou eng 
Erugoensweis hätt och grad an der aktuell schwiere-
ger Situatioun derfir gesuergt, datt net all Energiever-
brauch gläich staark géif subventionéiert ginn; eppes, 
wat mir aus sozialer a klimapolitescher Siicht als ganz 
problematesch empfannen.
Ech soen Iech awer Merci fir d’Nolauschteren.
M. Fernand Etgen, Président | Merci, Madamm 
Cecchetti. An da wier et elo um honorabelen Här Sven 
Clement. Här Clement, Dir hutt d’Wuert.
M. Sven Clement (Piraten) | Jo, merci, Här President. 
Léif Kolleeginnen a Kolleegen, mat dësem Gesetz ... A 
merci och un d’Rapportrice fir den exzellente mënd-
lechen a schrëftleche Rapport. Et ass alles gesot, wat 
gemaach gëtt mam Gesetz. Mir verlängeren Aiden, 
mir verlängere Saachen, déi am Tripartitt-Accord ent-
scheet goufen, an dat bis Enn 2024.
Mir Piraten hunn awer och heibanne méi wéi eng Kéier 
kritiséiert, datt dës Präisdeckele fir Elektresch a Gas 
ze héich an net sozial cibléiert sinn, well d’Regierung 
mécht domadder keng Sozialpolitick. Hei gëtt emol 
wierklech mat der Strenz ..., also u sech ass et schonn 
net méi d’Strenz, et ass schonn de Pompjeesschlauch, 
mat deem een hei eng Kéier iwwer all d’Stéit geet: ob 
een elo seng 80-Quadratmeter-Zweezëmmerwunneng 
muss hëtzen oder eng Villa mat 500 Quadratmeter a 
sengem Pool. Mir bezuelen d’Hëtze vum Kannerzëm-
mer geneesou wéi d’Hëtze vun der Sauna oder dem 
Indoor-Swimmingpool. Den Deckel vu 25.000 Kilowatt-
stonnen d’Joer geet duer, fir e 24-Stonnen-Haushalt 
(veuillez lire: fir e 24-Persounen-Haushalt) mat Stroum 

ze versuergen. Dat hate mer heibanne schonn e puer-
mol virgerechent.
Ech verstinn, datt mer elo nach weider opmaachen 
aus deem Grond, datt mer jo déi Méifamilljenhaiser 
haten, déi zum Deel net propper ofgedeckt waren. 
Mee wann ech elo einfach déi 25.000 Kilowattstonnen 
d’Joer, déi mer hei maximal berücksichtegen, kucken, 
da kann e Véier-Persounen-Haushalt domadder all Dag 
eng Sauna bedreiwen an en ass nach ëmmer ënnert 
de Seuilen. Dat ass null sozial selektiv. An deem Sënn 
ass de Präisdeckel dann och net effikass. En hëlleft net 
deene Richtegen an e gaukelt de Leit vir, datt de Klima-
wandel aktuell net esou e wichtegt Theema wär.
Här President, léif Kolleeginnen a Kolleegen, da steet 
een awer virun engem Dilemma. Prinzipiell fënnt een, 
datt dat heiten déi falsch Approche ass. Et fënnt een 
awer och eethesch, datt ee grad déi Leit, déi et am 
dréngendste brauchen, net dierf am Kale sëtze loos-
sen. An da kënnt een zu deenen Dilemmaen, déi mir 
Politiker kennen. Et huet ee Bauchwéi, et seet een: U 
sech deelen ech net d’Approche vun der Regierung, 
déi hei gewielt gëtt. Et kann een awer och net aus Prin-
zippiereiderei géint eppes stëmmen, wat, och wann et 
zum Deel deene Falschen zegutt kënnt, awer och zum 
Deel deene Richtegen zegutt kënnt. An dofir, léif Kol-
leeginnen a Kolleegen, wäerte mer, wéi d’Virgänger-
projeten, mat Bauchwéi deen heite Projet dann awer 
matstëmmen.
Ech soen Iech Merci.
M. Marc Goergen (Piraten) | Ganz gutt!
M. Fernand Etgen, Président | Merci, Här Clement. 
De leschten ageschriwwene Riedner ass den honora
belen Här Marc Spautz. Här Spautz, Dir hutt d’Wuert.
M. Marc Spautz (CSV) | Merci, Här President. Den 
Här Clement huet elo vun Dilemma geschwat, an ech 
mengen, an deem Projet hei ass et, wéi hie seet: Mir 
hëllefen deenen enge Leit a fir aner Leit hu mer awer 
nach ëmmer keng Léisung fonnt. An ech hu bei dë-
sem Projet, also mir, och e klengen Dilemma. An dat 
ass, wéi d’Madamm Lorsché dat esou exzellent a per-
formant erkläert huet, …
(Exclamations)
… beim Punkt 3, dat ass dee vun de Pellets. An ech 
kommen …
(Interruptions et hilarité)
An ech kommen nach eng Kéier dorop zeréck.
Si huet hei ënnerstrach, dass bei de Pellets ëmmer 
nëmmen dat zielt, wat en vrac ugeliwwert gëtt. An 
den Här Minister weess, mat wat ech elo kommen, 
well mir haten och schonn an der Kommissioun – elo 
net bei der Verlängerung, mee ganz am Ufank – driw-
wer rieds: Et sinn awer och Leit, déi aneschters beliw-
wert ginn, an et sinn och Leit, déi aneschters heizen 
an och Pellets hunn an déi waren awer an der gud-
der Absicht, och si géifen eppes maachen, fir op aner 
Energiequellen zréckzegräife wéi Gas an Elektresch 
oder Masutt, an déi kréien elo näischt.
An dofir wollt ech eng Motioun deposéieren, wou 
mer soen, dass mer och deene Leit eng Hëllef missten 
zoukomme loossen an dass mer och nach eng Kéier 
dat Ganzt missten op de Leescht huelen a kucken, 
a wat fir enger Form dat ass, dass een net einfach 
kann – ob et elo bei deenen engen d’Strenz oder bei 
deenen aneren de Pompjeesschlauch ass – dat ver-
deelen, och dat schéngt eis evident ze sinn, mee dass 
mer awer och deene Leit hëllefen, well et ginn där 
méi, wéi ee mengt, déi ëmgeschalt hunn, awer Pel-
lets de Moment aneschters hierkréien. An dofir géif 
ech mer erlaben, Här President, Iech dës Motioun 
mat fënnef Ënnerschrëften ze iwwerreechen.
Villmools merci.

Motion 1
La Chambre des Députés,
– considérant la loi du 23 décembre 2022 instituant une 
contribution étatique visant à limiter la hausse des prix des 
granulés de bois pour le chauffage primaire des ménages 
privés ;
– rappelant que l’État accorde une participation financière 
directe de maximum 200 € à l’approvisionnement en gra-
nulés de bois en vrac pour le chauffage primaire des bâti-
ments comprenant au moins une unité d’habitation situés 
sur le territoire du Grand-Duché de Luxembourg ;
– constatant que seules les livraisons en vrac de granulés 
de bois effectuées par camion-citerne sont éligibles pour le 
versement de la compensation financière ;
– constatant que ce critère très restrictif exclut du dispositif 
tous les fournisseurs de granulés de bois qui livrent leurs 
clients autrement respectivement exclut les clients qui ne 
peuvent être livrés en vrac et en camion ;
– déplorant que les contributions étatiques ne visent pas 
les granulés de bois livrés sous une autre forme (sacs/
palettes ou big bags) ;
– estimant cette situation discriminatoire tant pour les 
clients que pour les fournisseurs,
invite le Gouvernement
– à faire bénéficier tous les gens de la contribution étatique 
visant à limiter la hausse des prix des granulés de bois 
pour le chauffage primaire des ménages privés quelle que 
soit la forme de la livraison c’est-à-dire en vrac, en sac, en 
palettes, en big bags ou autres ;
– à adapter le dispositif en question.
(s.) Marc Spautz, Max Hengel, Aly Kaes, Georges Mischo, 
Gilles Roth.
M. Fernand Etgen, Président | Merci, Här Spautz.
D’Regierung huet d’Wuert, den Här Energieminister 
Claude Turmes.
Prise de position du Gouvernement
M. Claude Turmes, Ministre de l’Énergie | Rebon-
jour, Här President. Léif Deputéiert, dat, wat mer hei 
decidéieren, ass effektiv en zolitte Pak Suen aus dem 
Budget, mee et ass eng noutwenneg Moossnam an 
ech sinn och houfreg, dass mer dat als Regierung ze-
summe mat de Sozialpartner an der Tripartitt decidéi-
ert hunn.
Wat maache mer hei? An engem Ëmfeld vun engem 
brutalen Iwwerfallskrich vu Russland op d’Ukrain, 
dee jo eigentlech d’Ursaach, den Ausschlag ass vun 
deenen Turbulenzen, déi mer duerno um Energie-
marché gesinn hunn, hëllefe mer de Leit zu Lëtze-
buerg, Sécherheet ze hunn, a mir hëllefen och, den 
Index ze reduzéieren, also d’Inflatioun, dass mer déi 
niddreg halen.
Vläicht nach eng Kéier am Detail d’Mesüren: Beim 
Gas ass et net nëmmen dee Gaspräisdeckel, mee mir 
finanzéieren och sämtlech Käschten um Gasnetz, an 
dat sinn e puer Dausend Euro fir Leit, déi vill Gas ver-
brauchen. Beim Stroum stabiliséiere mer de Präis. De 
Klimafong exekutéiert dat, mee de Klimafong kritt 
d’Suen aus dem ordinäre Budget, fir dat ze exekutéie-
ren. Mir hunn d’Holzpellets, mir hunn d’Wärmenetzer, 
wou mer jo och … Eng ganz Rei Leit kréien hir Wäermt 
iwwert d’Wärmenetzer. A fir logesch ze si mat de Sub-
ventioune beim Stroum, maache mer och e Gest op de 
Borne vum Chargy; also net nëmme vum Chargy a vum 
SuperChargy, mee vun alle Bornen, déi hei am Land 
sinn a wou d’Bedreiwer wëlleg sinn, do matzemaa-
chen.

Mir hunn et fäerdegbruecht, schnell ze agéieren, on-
bürokratesch ze agéieren an elo hei mat deem, wat 
mer haut stëmmen, verlängere mer déi Mesüre bis 
Enn 2024, wat natierlech eise Leit an engem Moment, 
wou d’Taux-d’intérêten héich sinn, wou se héich Frais
en hunn an anere Beräicher, wierklech massiv hëlleft. 
An ech si wierklech houfreg, dass mer dat esou hi-
kritt hunn. Bei der Inflatioun hu mir den niddregsten 
Taux d’inflation an der Europäescher Unioun an ech 
mengen, dat weist einfach, wéi effikass déi heite Me-
süre sinn. Mir hunn et och duerch déi heite Mesüre 
fäerdegbruecht, dass mer am Moment déi gënschtegst 
Stroum- a Gaspräisser hunn. Ech ginn Iech vläicht nach 
eng Kéier déi Zuelen: 3.500 kWh Stroum kaschten hei 
zu Lëtzebuerg 788 Euro, an der Belsch ass et dat Due-
belt, a Frankräich ass et 840 an an Däitschland ass et 
1.600. Dat heescht, mir si weesentlech méi gënschteg 
duerch eis Mesüren am Moment wéi eis Nopesch-
länner. A beim Gas: zu Lëtzebuerg 1.680 bei engem 
Duerchschnëttsverbrauch vu 17.000 kWh, 1.680 zu 
Lëtzebuerg, 2.200 an der Belsch, 2.000 a Frankräich, 
2.400 an Däitschland. Ech mengen, do gesitt Der ein-
fach, wéi massiv déi Hëllefen hei eise Leit hëllefen.
An trotzdeem hu mer et fäerdegbruecht, trotz deene 
gënschtege Gas- a Stroumpräisser hu mer et fäerdeg- 
bruecht, méi wéi 20 % Gas dëse Wanter ze spueren. 
Mir hu jo virgeworf kritt vu verschiddene Säiten, dat 
géife mer net fäerdegbréngen. Mir hunn et fäerdeg
bruecht a mir hunn et och fäerdegbruecht, dass mer 
de Stroum reduzéiert hunn, a mir hunn et fäerdeg-
bruecht, am drëtte Joer noeneen eis CO2-Emissiounen 
ze reduzéieren. An dat weist, dass dat hei eng richteg 
Moossnam war: Massiv de Leit hëllefen a dann hëlle-
fen, se iwwer Spuercampagne mat ze incitéieren.
Vläicht zu de Pellets. Ech mengen, et ass esou, wa mir 
Mesüre maachen aus dem Staatsbudget, musse mer 
tant soit peu eng Méiglechkeet hu fir ze kontrolléie-
ren. Wann ech Holzpelletssäck ginn, ass dat net méig-
lech. Ech mengen, mir musse jo och eis Moossname 
mat der Inspection des finances verhandelen, an do 
war e ganz kloren Nee an ech kann deen Nee och no-
vollzéien.
Wat déi Fro elo ugeet, déi mer seriö kucken: Hunn eis 
Fournisseuren dat korrekt ëmgesat? Do ass et esou, 
dass d’Fournisseuren iwwer Avancë funktionéiert 
hunn. Dat war och wichteg, fir dass se keng Enkpäss 
hu bei der Liquiditéit. Si hunn elo missen den 1. Juli 
hir detailléiert Zuelen eraginn a mir hu jo an der Kom-
missioun ofgemaach, an dat kann een och …, dat 
kënnt och am Rapport, dass eebe „comme convenu 
lors de la réunion de la commission spéciale“, de 16. 
Juni, „l’ILR s’engage à présenter pour la mi-juillet les 
bénéfices réalisés par les différents fournisseurs de 
gaz pour la fourniture de gaz naturel à leurs clients.“ 
An dat kann een net aus dem Bilan erausliesen. An 
dat zweet ass: „Pour la mi-septembre“, wa se dann 
Zäit hätten, fir an den Detail ze goen, „l’ILR est tenu 
de présenter une analyse détaillée des marges réali
sées par les différents fournisseurs de gaz naturel 
dans leurs activités de vente de gaz naturel à leurs 
clients.“ Dat heescht, mir hunn am Gesetz dem ILR de 
Mandat ginn, fir dat seriö ze kontrolléieren. Den ILR 
huet eréischt den 1. Juli déi detailléiert Ofrechnunge 
kritt vun de Fournisseuren.
Si maachen elo schnell eeben eng éischt Analys, fir 
dass mer en éischt Bild kréie vun de graffe Gewënner 
an deem Secteur, an da wäerte mer am September 
mam ILR senger Hëllef méi Detailer kréien. Mir ass et 
och wichteg, dass kee Fournisseur an deem Beräich 
Schmu gemaach huet, mee mir mussen awer dem ILR 
Zäit ginn elo nom 1. Juli, wou hien iwwerhaapt all déi 
Donnéeë kritt huet, fir dat seriö kënnen ze analyséie-
ren.
Ech soen Iech villmools Merci.

M. Fernand Etgen, Président | Merci dem Här Ener-
gieminister Claude Turmes. D’Diskussioun ass elo of-
geschloss.
Mir kommen elo zur Ofstëmmung vum Projet de loi 
8210. Den Text steet am Document parlementaire 
82103.
Vote sur l’ensemble du projet de loi 8210 et dispense 
du second vote constitutionnel
D’Ofstëmme fänkt un. Mir maachen de Vote par pro-
curation. De Vott ass ofgeschloss.
De Projet de loi ass mat 58 Jo-Stëmmen, kenger Nee-
Stëmm a kenger Abstentioun ugeholl.
Résultat définitif après redressement : le projet de loi 
8210 est adopté à l’unanimité des 59 votants.
Ont voté oui : Mmes Diane Adehm, Nancy Arendt épouse 
Kemp (par M. Laurent Mosar), MM. Emile Eicher (par  
Mme Octavie Modert), Félix Eischen, Paul Galles, Léon 
Gloden, Jean-Marie Halsdorf (par Mme Martine Hansen), 
Mme Martine Hansen, MM. Max Hengel, Aly Kaes, Marc 
Lies, Mme Elisabeth Margue, M. Georges Mischo,  
Mme Octavie Modert, MM. Laurent Mosar, Gilles Roth, 
Jean-Paul Schaaf, Marc Spautz, Serge Wilmes, Claude 
Wiseler et Michel Wolter ;
Mme Barbara Agostino, MM. Guy Arendt, André Bauler, 
Gilles Baum, Mme Simone Beissel, MM. Frank Colabianchi, 
Fernand Etgen, Gusty Graas, Mme Carole Hartmann,  
MM. Pim Knaff, Claude Lamberty et Mme Lydie Polfer (par 
M. Frank Colabianchi) ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch, 
Mme Lydia Mutsch et M. Carlo Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc 
Hansen, Mme Josée Lorsché, M. Charles Margue et  
Mme Jessie Thill ;
MM. Jeff Engelen, Fernand Kartheiser et Fred Keup ;
MM. Sven Clement et Marc Goergen ;
Mmes Myriam Cecchetti et Nathalie Oberweis.
Freet d’Chamber d’Dispens vum zweete Vote constitu-
tionnel?
(Assentiment)
Et ass also esou decidéiert.
Motion 1 
Da musse mer nach zum Vott vun der Motioun kom-
men, déi vum Här Spautz deposéiert ginn ass. Wëllt 
een d’Wuert zu dëser Motioun ergräifen? D’Madamm 
Josée Lorsché.
Mme Josée Lorsché (déi gréng), rapportrice | Jo, 
villmools merci. Ech war jo och Rapportrice vum Ge-
setz iwwer d’Holzpellets an ech weess, dass do an der 
Kommissioun, wéi den Här Minister dat och elo gesot 
huet, ënnerstrach ginn ass, dass just déi do Form vu 
Camions-citernes ënnert d’gesetzlech Bestëmmung 
géif falen, well déi kontrolléierbar ass. Ech kann elo 
net all Detailer vun der Kontroll hei bréngen, mee de 
Ministère des Finances war formell an déi Responsa-
bel soten, just déi do Form vu Livraison wär richteg 
kontrolléierbar, déi aner net. An ech vertrauen awer 
deenen Aussoen, soss géif ech emol dervun ausgoen, 
dass déi och drënnergefall wären. Vun dohier ass dat 
do gepréift ginn an dofir kënne mer dës Motioun net 
unhuelen.
M. Fernand Etgen, Président | Merci, Madamm 
Lorsché. Den Här Sven Clement.
M. Sven Clement (Piraten) | Jo, merci, Här President. 
Also et ass jo ganz kloer, datt déi Leit, déi esou eng 

Heizung hunn an a Big Bags beliwwert ginn, zum 
Beispill, datt déi jo Rechnunge gestallt kréien an datt 
deementspriechend retraçabel ass, wéi eng Quanti-
téit Pellets déi Haushalter geliwwert kruten. An ech 
mengen, hei hu mer elo e Präisdeckel, dat ass kloer, 
dat fonctionéiert gutt an deene reglementéierte Be- 
räicher, mee ech denken, datt dat, wat den Här 
Spautz hei freet, datt een eeben eng Contribution éta-
tique och fir déi Leit mécht, déi och anescht beliwwert 
ginn, datt déi vläicht net en amont ka funktionéieren, 
datt déi vläicht net zäitgläich mat der Liwwerung ka 
geschéien, dat kann ech novollzéien. Ech kann awer 
net novollzéien, datt et onméiglech sollt sinn, dëse 
Leit direkt ze hëllefen, andeems een zum Beispill ex 
post géint Presentatioun vu Facturë géif eng gewësse 
Subventioun ausbezuelen, an dofir wäerte mir och 
dës Motioun hei matstëmmen.
M. Fernand Etgen, Président | Merci, Här Clement. 
Da ginn ech d’Wuert un d’Madamm Myriam Cecchetti.
Mme Myriam Cecchetti (déi Lénk) | Jo, also ech ka 
mech mengem Virriedner just uschléissen. An ech 
ka mech ganz gutt erënneren, dass mer deemools 
an der Kommissioun, an der zoustänneger Kommis-
sioun, déi do Diskussioun och schonn haten an datt 
mer deemools och scho gesot hunn: „Dat kann net 
sinn, dat ass awer eng Diskriminéierung!“ An datt 
awer do einfach gesot ginn ass: „Et war scho schwéier 
genuch“, wat ech och verstinn – et war wierklech 
schwéier, deen heiten Dossier ze ficeléieren –, mee 
et kann awer net sinn, well et esou schwéier ass, datt 
Leit, déi eebe wierklech keen anere Moyen hunn, wéi 
eebe mat Big Baggen oder a Säck beliwwert ze ginn, 
datt déi awer dann de Schued do mussen droen. An 
do misst ee wierklech awer kucken, inwéifern een 
déi dote Leit awer och hei iwwert den nämmlechte 
Leescht kéint zéien, an ech kéint mer jo virstellen, 
datt dat der elo net enorm, enorm vill sinn. Mee do 
misst een awer, wéi mäi Virriedner gesot huet, eebe 
vläicht da soen, si missten duerno eng Rechnung 
presentéieren an duerno géife se dat iergendwéi 
zeréckkréien. Mee et kann net sinn, datt do zwou ver-
schidde Moosse sinn. A mir stëmmen dat hei och mat.
M. Fernand Etgen, Président | Merci, Madamm 
Cecchetti. An da geet d’Wuert un den Auteur vun der 
Motioun, den Här Marc Spautz.
M. Marc Spautz (CSV) | Merci, Här President. Ech 
wëll mech fir d’éischt nach eng Kéier bei der honora-
beler Chamber entschëllege fir d’grammatesch Fee-
ler, mee et war e bësse séier gaangen; dat wëll ech 
fir d’éischt soen.
An zweetens wëll ech awer nach eng Kéier op dat 
zeréckkommen – den Här Clement huet et gesot, d’Ma-
damm Cecchetti huet et gesot –: Et muss een awer och 
d’Méiglechkeet ginn. Ech hunn dat deemools och ver-
stanen, wéi d’Finanzinspektioun respektiv de Finanz
minister dat erkläert huet, dass, wéi et séier huet 
musse goen, do eng Reegelung huet misse kommen. 
Mee et muss een awer elo och kënne kucken, dass do 
Leit Holzhackschnëtzelheizungen agebaut hunn, wéi 
nach kee Mënsch iwwer Camions-citernes geschwat 
huet, an och déi aner Méiglechkeeten dee Moment net 
bei hiren Haiser hunn. An et ass just dat, wat ech wëll 
soen. An dofir hunn ech jo och gesot, dat muss net déi 
do sinn, mee dass d’Regierung soll kucken, dass mer 
Moyene schafen, fir och deene Leit kënnen ze hëllefen.
De Ministère weess jo, wéi vill Pelletsheizunge mer hei 
am Land …, ech ginn dervun aus, dass de Ministère et 
weess. Den Här Minister seet elo schonn Nee, mee mir 
musse jo awer wëssen, wéi vill Leit eng Pelletsheizung 
hunn, an dass Leit, déi kënnen noweisen, dass se eng 
Pelletsheizung hunn, dann awer och op eng Hëllef kën-
nen zréckgräifen, genausou wéi alleguerten déi aner, 

déi Energie kréien. An dat ass d’Absicht, déi mer mat 
dëser Motioun bezweckt hunn.
M. Fernand Etgen, Président | Merci, Här Spautz. 
Den Här Energieminister.
M. Claude Turmes, Ministre de l’Énergie | Also, mir 
hu keen Inventaire, wou mer all Pelletsheizungen dran 
hunn. Mir hunn déi Pelletsheizungen, déi eventuell 
iergend eng Kéier am Environnement eng Aide kritt 
hunn. Et ass och esou: Haut stëmme mer dat Gesetz … 
Gutt, ech mengen, mëttlerweil sinn d’Holzpellets …, 
de Präis ass wierklech vill gefall. Dat heescht, ech 
mengen, wat mer kënne maachen, an do kann ech 
mech och perséinlech engagéieren, dat ass, dass mer 
de Marché suivéieren, a wa fir dat nächst Joer elo, also 
wann d’Präisser nach eng Kéier wierklech géife staark 
steige vun den Holzpellets, dass ee sech dat dann 
nach eng Kéier kann iwwerleeën.
Mee d’Holzpellets, déi haten en extreeme Pic ganz am 
Ufank an déi sinn elo gefall an ech mengen, mir hunn 
iwwert déi Moossnamen, déi mer hei onbürokra-
tesch zesumme mat de Fournisseuren … – déi mat de 
Camionen –, do hu mer dat schnell an onbürokratesch 
gemaach. Gutt, an dat, woufir ech mech kann enga-
géieren, ass … Menger Meenung no ass de Problem 
bei den Holzpellets elo, well d’Präisser gefall sinn, géif 
ech elo soen, existéiert manner elo a mir kënne ku-
cken, wann dat senger Liewen nach eng Kéier géif eng 
Flambée ginn, mee an dësem Pak ass et elo net dran. A 
mir kënne jo elo net dëse Pak verschiben, well dat ass, 
ech mengen, da brauch ech eng ganz aner gesetzlech 
Basis. Iwwert déi gesetzlech Basis, déi hei ass, ass dat 
guer net ze maachen. An nach eng Kéier: Mir wëssen 
och net, wéi vill Leit dat sinn, an am Moment ass déi 
Saach och …, also d’Holzpelletspräisser si gefall.
M. Fernand Etgen, Président | Merci dem Här Ener-
gieminister. Da ginn ech d’Wuert un d’Madamm Josée 
Lorsché.
Mme Josée Lorsché (déi gréng), rapportrice | Vill-
mools merci. Ech wollt och nach drop hiweisen, et 
kann een hei net soen: „Et brauch een nëmmen eng 
Dispositioun an d’Gesetz bäizeschreiwen.“ Dat funk-
tionéiert net, well dat ganzt Gesetz esou opgebaut 
ass, wéi den Här Turmes elo gesot huet. D’Fournis-
seure kréie Subsiden op Basis vun engem Decompte, 
d’Fournisseure mussen an engem Regëster stoen, gi 
kontrolléiert. Et gëtt ganz genee gekuckt, wat se ge-
liwwert hunn a wat net. A wann een en anere Mecha-
nismus aféiert, wou d’Clienten direkt rembourséiert 
ginn, da musse mer eng ganz nei gesetzlech Basis 
schafen. Dat mécht een net hei mat enger Motioun, 
wou ee seet: „Ännert einfach ee Saz, da funktionéiert 
et!“ Da muss een de ganze Marché analyséieren an en 
neit Gesetz schafen.
M. Fernand Etgen, Président | Merci, Madamm 
Lorsché. Dann huet nach eng Kéier den Här Sven 
Clement d’Wuert gefrot.
M. Sven Clement (Piraten) | Jo, Merci, Här President. 
Ech wëll just op eppes agoen, well ech mengen, datt 
entweeder de Minister dat net weess an dofir d’Cham-
ber elo falsch informéiert huet oder anescht eis hei 
wëll gleewen dinn, datt de Ministère – oder d’Regie-
rung, besser gesot – net wéisst, wéi eng Heizungen 
installéiert sinn. Ech verweisen dorobber, dass all Hei-
zung, déi op Basis vun Holz heizt, muss bei der Installa-
tioun ofgeholl ginn, an e Regëster agedroe gëtt an och 
all zwee Joer muss kontrolléiert ginn op hir Emissiou-
nen an dass och déi Emissiounswäerter un den Envi-
ronnement musse gemellt ginn.
Dat heescht, ech kann et net gëlle loossen, datt heiban-
nen den Energieminister, dee certes näischt mat dem 
Environnementsminister direkt gemeinsam huet, aus-
ser vläicht d’Parteikaart …, wëll ech awer kloerstellen, 

datt all Heizung, déi op Basis vun Holz hëtzt, all zwee 
Joer muss kontrolléiert ginn. Dat heescht, ech ginn do-
vunner aus, datt et e Regëster gëtt – ech si mer sou-
guer relativ sécher, datt et dee Regëster gëtt –, wou 
all Heizung, déi op Basis vu Pellets heizt, enregistréiert 
ass, well se wéinst den Emissiounswäerter muss all 
zwee Joer kontrolléiert ginn.
Dat heescht, et wär méiglech, ganz kloer och erausze-
fannen, wéi vill Pelletheizungen et zu Lëtzebuerg gëtt, 
an da kann ee jo och mat de Fournisseure ganz ein-
fach erausfannen, wéi vill Pelletsheizunge beliwwert 
goufen an den Delta dovunner – jo, dat hu mer an der 
Primärschoul scho geléiert – wär dann d’Zuel vun den 
Heizungen, déi anescht beliwwert ginn. An da wéisste 
mer ganz séier, wéi vill der dovunner betraff sinn.
M. Fernand Etgen, Président | Merci, Här Clement. 
Ech mengen, da kënnt … Nee, den Här Turmes nach 
eng Kéier.
M. Claude Turmes, Ministre de l’Énergie | Gutt, also 
ech kann dat do nach eng Kéier nokucken. Wéi mir 
d’Mesür gemaach hunn, do hu mir an der Ëmwelt-
verwaltung nogefrot an déi hunn zu eis gesot, et géif 
keng perfekt Lëscht ginn. Si hu wuel …, also, si hunn 
Zuelen, mee si hunn eis keng Garantie ginn, dass déi 
Zuelen wierklech …, well do ass jo och d’Pelletshei-
zung, déi eventuell virun enger gewëssener Zäit age-
baut ginn ass. Gutt.
Alles dat, wat Der hei diskutéiert, léist net de Problem 
vun der IGF mat der Kontroll.
Well Dir kënnt och Rechnungen eraschécken an dann 
hutt Der awer vill méi Holzpellets kaf, wéi Der bei 
Iech gebraucht hutt, an Dir hutt déi aner zu Tréier um 
Maart verkaf oder zu Baaschtnech. Dat heescht, et ass 
net …, also d’IGF ass do ganz kloer an den Inspecteur 
financier: Hei geet et och ëm d’Kontroll vu Sue vum 
Staat. An do hu mer keng Léisung – leider!
Une voix | De Masutt.
M. Fernand Etgen, Président | Da geet d’Wuert nach 
eng Kéier un den Här Marc Spautz.
M. Marc Spautz (CSV) | Merci, Här President. Ech 
wollt just nach op eppes zréckkommen: Mir hunn 
hei net gesot, mir géifen dat Gesetz net stëmmen. 
Ech wëll drun erënneren, wat mäin honorabele Frak
tiounschef am Ufank gesot huet. En huet Froe gestallt 
an huet gesot, mir géifen deem Gesetz d’Zoustëm-
mung ginn. Well hei sinn elo verschidden Äusserunge 
komm, wéi wa mir hei a Fro gestallt hätten, d’Gesetz 
ze stëmmen. Well mir hunn et gestëmmt, well et ass 
scho gestëmmt, wann ech et richteg an Erënnerung 
hunn, mat 57 Stëmmen – huet de President gesot, 
wann ech gutt nogelauschtert hunn. Ech hu just ge-
sot ...
M. Fernand Etgen, Président | 58.
M. Marc Spautz (CSV) | Wéi vill?
Une voix | 58.
M. Marc Spautz (CSV) | 58, pardon. Ech hat mech 
dann elo ëm ee geiert, pardon. Mee de Punkt ass, 
dass mer hei mat der Motioun soen: Mir hätte gär, 
dass eppes geschitt och fir déi Leit. A wann de Minis-
ter seet, e géif eppes maachen … Ech hätt gär méi e 
grousst Engagement vum Minister, dass mer eppes 
maachen, fir och deene Leit kënnen ze hëllefen. A wa 
mer jo opgrond vun där Analys, wéi den Här Clement 
elo gesot huet, feststellen, wéi vill et der sinn, da 
wësse mer jo och, wat de Käschtepunkt ass. Ech hätt 
gär, dass mer och deene Leit eng Hëllef zoukomme 
loossen an net grad déi, déi scho fréi ugefaangen 
hunn, ëmzestellen a wech vu fossille Brennstoffer ze 
goen, elo strofen an där ganzer Geschicht. Dat ass de 
But vun där Motioun, net méi an net manner.
Merci.

M. Fernand Etgen, Président | Merci, Här Spautz. 
Ech mengen, elo kënne mer … Nee, den Här Turmes 
nach eng Kéier.
M. Claude Turmes, Ministre de l’Énergie | Lauschtert, 
also mir deet dat och wéi, dass mer do fir eenzel Leit, 
virun allem déi, déi ganz fréi schonn och déi Iddi haten: 
„Ech wëll ewech vun de fossillen Energien“, keng 
Léisung hunn. Ech sinn och bereet, dass mer eng vun 
deenen nächste Kommissiounssitzungen dann eng 
Kéier notzen. Ech kucken elo nach eng Kéier no, wéi 
detailléiert dann déi Lëschte sinn am Environnement 
vun deene Pellets, an ech kucken och nach eng Kéier de 
Präis no, an da maache mer einfach nach eng Kéier eng 
sereine Diskussioun an der zoustänneger Kommissioun, 
wann dat fir Iech en akzeptabelt Angebot ass.
M. Fernand Etgen, Président | Merci dem Energie-
minister Claude Turmes.
Mir kommen elo zum Vott vun der Motioun.
Vote sur la motion 1
D’Ofstëmme fänkt un. Mir maachen de Vote par pro-
curation. De Vott ass ofgeschloss.
D’Motioun ass bei 26 Jo-Stëmme géint 30 Nee-Stëm-
men ofgeleent.
Ont voté oui : Mmes Diane Adehm, Nancy Arendt épouse 
Kemp (par M. Laurent Mosar), MM. Félix Eischen, Paul 
Galles, Léon Gloden, Mme Martine Hansen, MM. Max 
Hengel, Aly Kaes, Marc Lies, Mme Elisabeth Margue,  
M. Georges Mischo, Mme Octavie Modert, MM. Laurent 
Mosar, Gilles Roth, Jean-Paul Schaaf, Marc Spautz, Serge 
Wilmes, Claude Wiseler et Michel Wolter ;
MM. Jeff Engelen, Fernand Kartheiser et Fred Keup ;
MM. Sven Clement et Marc Goergen ;
Mmes Myriam Cecchetti et Nathalie Oberweis.
Ont voté non : Mme Barbara Agostino, MM. Guy Arendt, 
André Bauler, Gilles Baum, Mme Simone Beissel,  
MM. Frank Colabianchi, Fernand Etgen, Gusty Graas,  
Mme Carole Hartmann, MM. Pim Knaff et Claude Lamberty ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan Kersch, 
Mme Lydia Mutsch et M. Carlo Weber ;
Mme Semiray Ahmedova, M. François Benoy, Mmes Djuna 
Bernard, Stéphanie Empain, Chantal Gary, M. Marc 
Hansen, Mme Josée Lorsché, M. Charles Margue et  
Mme Jessie Thill.

8. 7955 – Projet de loi modifiant :
1° la loi modifiée du 29 novembre 1988 portant 
organisation de la structure administrative de 
l’éducation physique et des sports ;
2° la loi modifiée du 3 août 2005 concernant le 
sport ;
3° la loi modifiée du 31 juillet 2006 portant in­
troduction d’un Code du travail

Mir kommen elo zum Projet de loi 7955 iwwert de 
Congé sportif. D’Riedezäit ass nom Basismodell fest-
geluecht. An d’Wuert huet elo d’Madamm Rappor-
trice vun dësem Projet de loi, déi honorabel Madamm 
Cécile Hemmen.
Rapport de la Commission de la Santé et des Sports
Mme Cécile Hemmen (LSAP), rapportrice | Merci, Här 
President. De Gesetzesprojet iwwert de Congé sportif 
gëtt scho ganz laang erwaart vun der Sportswelt. Et ass 
laang a mat ganz villen Acteuren dru geschafft ginn an 
haut kënne mer dann endlech doriwwer ofstëmmen. 
Ech wéilt awer gläich virewechhuelen, dass d’Gesetz 
eréischt ab dem 1. Januar 2024 a Kraaft triede wäert.


